                                    Маңғыстау-киелі түбек.
        Иә, Маңғыстау шындығында да, киелі түбек, қасиетті мекен. Біздің ата-бабаларымыздан бұрын да 7 жұрт келіп, 7 жұрт кеткен жер деген теңеу айтылады.Бұған қарағанда бұрынғы кеткендер жерсінбей кеткен жоқ , өзінен күштілер келіп, алдыңғыларын ығыстырып отырған. Сөйтіп,  бұл киелі мекен біздің ата-бабамызға бұйырған. Маңғыстау несімен ерекшеленеді? Бұл жердің киесі неде,елінің тіршілігі қандай болғаны жайлы бір ғасыр бұрын өмір сүрген, қазақтың тума таланттарының бірегейі Түмен Балтабасұлы былай деп толғайды;
  Маңғыстау-Машайықтың басқан жері,
  Қасиет кереметі-тасқан жері,
  Жер жүзін желмаямен жеті айналып
  Ауғанға Асан бидің асқан жері. 
  Маңғыстау білемісің не қылған жер?
  Қашаннан қалың дәулет бағылған жер

... Қыздары қызыл шархат қия тартып,
  Қос сырға құлағына,тағылған жер.
   Ақ көйлек,айналасын алтын зерлеп
   Қынама қызыл мақпал бешпет киіп,
   Иінге құндыз ішік жамылған жер.
  Бектерім белдеріне бес жүз сомдық белбеу буып.
  Ат мініп арғымақтай алма мойын
  Ақ бас ер,алтын тоға,айшық жүген
  Құйысқан омыраулы тағылған жер.

...Маңғыстау ер Бекеттің туған жері,
  Кетіріп кіндік қанын жуған жері,
  Кіндігін қожа, молда қолмен кесіп,
  Тамырын тарамыспен буған жері.
  Бекетке туғаннан-ақ дұға дарып,
   Қастасқан жауыздарды қуған жер.
       Міне , бұл толғаудан көріп отырғанымыздай ,  әлі Маңғыстаудың шикізат кені ашылмаса да,төрт түлік малмен-ақ бабаларымыздың қалай тіршілік кешкені әдемі айшықтап суреттеледі. Маңғыстау киелі әулиелі мекен. Пірдің соңы Бекеттің мәңгілік дамылдаған жері.
Маңғыстау - шөлейтті аймақ. Қысы қатал , жазы ыстық, бірақ соған қарамастан талай  жиһангез - саяхатшы, саудамен өткен жүргінші , жұмыс сапарымен келген ғалымдар - Маңғыстаудың ерекше, табиғатына, тылсын күшіне, киелі жерлеріне тамсана отырып жазбалар қалдырған.Соның біріне назар аударайықшы; 
'' Шөл табиғатының алуан-алуан құбылыстарының бәрі-бәрі осы бір асыл қазына жинаған алтын сандықтай, аядай өлкеден түгел ұшырасады. Алтын сандықтағы қыруар байлыққа әлі ешкімнің қолы тиген жоқ.Уақыты келгенде, ит арқасы қиян Маңғыстау пайдалы қазбаларды өндіру мен өңдеудің аса бір  ірі орталығына айналып шыға келеді... Бұл өлке ұйықтап жатқан арудай өзінің ояну сәтін күтуде”.       Айтудай-ақ айтқан емес пе?
 Б.А.Федорович өзінің 1954 жылы шыққан « Шөл дидары » атты кітабында осылай деп жазады. География ғылымының докторы, аузы дуалы ақсақалдың айтқаны айнымай келді.Қазына жиған алтын сандықтың қақпағы айқара ашылды. Ұйқыдағы ару оянды. Мұнай мен газдың селі ағуда. Басқада шикізат кендері ашылып кәдеге асуда.
Маңғыстау - мәңгілік ән,киелі түбек,таусылмайтын жыр-дастан, тарихы-шежіре, қойнауы-кенді, жайлауы-малды, қасиет дарыған, келешегі кемел өлке. Осындай туған жерім, алтын бесігімді, кіндік қаным тамған өлкемді қадір тұтамын. Адам баласының жүрегінде ең бірінші ақ сүт берген туған анасына деген сезім орын алса,ал,екінші, Отанға деген ыстық сезім орын алады екен. Жас ұрпақтың бойына оны сіңіру, олардың қоршаған ортаға қарым-қатынасын, сол арқылы өмірге деген көзқарасын ояту, соған сай мінез-құлық қалыптастыру - аға ұрпақтың міндеті. Менде жас ұрпақтың бірі ретінде  Маңғыстауымның одан сайын көркеюіне үлес қосамын , қолымнан келгенін жасаймын. «Отаным» , «Туған жерім-киелі Маңғыстауым»  деп жас жүрегімнен шыққан асыл сөзді мақтанышпен  айта аламын.Ата-бабамыздың азаттық жолындағы ерен ерлігінің арқасында осынау арман еткен заманға тер төге , көп күш жұмсай жеткен елімді мақтаныш етемін. Жүрегіме ыстық сезім ұялататын мекенім -  үш жүз алпыс екі әулиелі  маңғаз Маңғыстауым.


